
 
 
 

 
 
 
 

 

 

 

 

 
 

 

Reykjavík, 9. febrúar 2025 

 

 

Til starfshóps um lagaumgjörð og stjórnsýslu hvalveiða. 

 

Sameiginleg umsögn Hvalavina, Landverndar, Samtaka um dýravelferð á Íslandi, Sustainable Ocean 

Alliance á Íslandi og Ungra umhverfissinna.  

 

Eftirfarandi samtök hafa kynnt sér málið og þakka starfshópnum fyrir tækifærið til að koma eftirfarandi 

sjónarmiðum á framfæri, sem við vonum að tekið verði tillit til við stefnumótunarvinnu í framhaldi.  

 

 

Dýravelferð og lög  

 

Samkvæmt skýrslunni „Eftirlitsskýrsla - Velferð hvala við veiðar á langreyðum á Íslandi 2022” standast 

veiðiaðferðir Hvals hf. engan veginn kröfur laga um dýravelferðarlög. 

 

Frávikin eru svo stór að frekar er um að ræða reglu en undantekningu. Af þeim 148 hvölum sem voru 

veiddir 2022, voru 36 langreyðar (24%) skotnar oftar en einu sinni með sprengiskutli. Þar af voru fimm 

hvalir skotnir þrisvar og fjórir hvalir skotnir fjórum sinnum. Einum hval með skutul í bakinu var veitt 

eftirför í 5 klukkustundir án árangurs. Dauðastríð hvala varði í allt að tvær klukkustundir. Þrír hvalir voru 

skotnir en náðust ekki og hafa því háð langt og kvalafullt dauðastríð. 

 

Niðurstaða hvalveiða árið 2023 var hlutfallslega svipuð, skot geiguðu ítrekað og dauðastríð langreyða 

voru löng og kvalarfull, ein kylfull kýr og ófæddur kálfur hennar voru drepin og ein langreyður hvarf eftir 

að hafa verið skotin og enginn veit hversu lengi hennar dauðastríð entist. 

Hryllileg meðferð á dýrum með þessum hætti er óásættanleg og þetta er í sjálfu sér næg ástæða til að 

banna með öllu hvalveiðar.  



Íslenska þjóðin vill ekki hvalveiðar 

 

Kannanir sýna að á tímabilinu maí 2022 til í ágúst 2023 jókst andstaða Íslendinga við hvalveiðar um 10% 

og eru nú einungis um 29% íslendinga sem styðja hvalveiðar og er meirihluti þeirra karlmenn yfir sextugt. 

Unga fólkið, sem erfir landið, vill ekki hvalveiðar, en einungis 15% fólks á aldrinum 18-29 ára styður þær.  

Hvalveiðar eru ekki arðbærar fyrir íslenskan efnahag. Miðað við gögn úr ársreikningum Hvals hf. var tap 

félagsins af hvalveiðum þrír milljarðar króna á árunum 2012 til 2020. Félagið hagnaðist á sama tíma 

verulega á fjárfestingum ótengdum útgerð. Þetta kemur fram í samantekt endurskoðunarfyrirtækisins 

Gæðaendurskoðun á tíu ársreikningum útgerðarinnar, sem ætti raunar frekar að kalla fjárfestingafélag 

miðað við tekjulindir þess (frétt á Vísi 14. Maí 2023). 

 

Jóhannes Þór Skúlason, framkvæmdastjóri Samtaka ferðaþjónustunnar, segir hvalveiðar Íslendinga hafa 

neikvæð áhrif á ímynd Íslands og að það sé nóg að einungis 7 til 8 þúsund ferðamenn hætta við að koma 

hingað vegna hvalveiða til að þeir 2 milljarðar sem áætlað er að komi inn í þjóðarbúið á góðu hvalveiðiári 

tapist. Ferðaþjónustan segir að það hafi raunveruleg áhrif þegar erlendir fjölmiðlar fjalla um veiðarnar (í 

Vikulokunum á Rás 1, 13 maí 2023). 

 

Einnig er það svo að hvalaskoðunarfyrirtæki skila meiru í þjóðarbúið en hvalveiðar. Rannveig 

Grétarsdóttir, talsmaður hvalaskoðunarfyrirtækja, segir: „Í gegnum tíðina hafa hvalaskoðunarfyrirtæki og 

Samtök ferðaþjónustunnar mótmælt hvalveiðum vegna áhrifa þeirra á greinina. Rannveig telur óvíst 

hvaða áhrif þessar veiðar munu hafa. „Hrefnuveiðarnar hafa auðvitað bein áhrif á ferðirnar okkar því það 

er verið að skjóta hrefnurnar út í flóa en langreyðaveiðarnar valda okkur meiri áhyggjum í 

alþjóðasamfélaginu. Ég held að þetta hafi áhrif á Ísland yfir höfuð, á alþjóðavettvangi.“ Ísland er eitt af 

stærstu hvalaskoðunarlöndunum í Evrópu, og tekjur greinarinnar aukast stöðugt. Þessi þróun 

endurspeglar þá skýru framtíðarsýn sem íslenska þjóðin styður—vegferð í átt að sjálfbærari og arðbærari 

efnahagsstefnu. 

 

Hvalveiðar og áhrif þeirra á stofnstærð hvala veldur einnig áhyggjum. Fækkun hvala vegna veiða gæti 

dregið úr vinsældum hvalaskoðunar og þannig skapað grundvallarárekstur milli þessara tveggja 

atvinnugreina, sem gæti haft umtalsverðar efnahagslegar afleiðingar. 

 

Eftirspurn eftir hvalkjöti hefur hrunið á undanförnum árum, bæði innanlands og á erlendum mörkuðum. 

Japan hefur lengi verið stærsti kaupandinn, en þar hefur samt sem áður stór hluti útflutts hvalkjöts 

haldist óseldur og endað í frystigeymslum. Þörfin minnkaði fyrir innflutning frá Íslandi minnkaði enn 

frekar þegar Japan hóf aftur eigin atvinnuhvalveiðar eftir 30 ára hlé árið 2019. Þessi þróun undirstrikar 

dvínandi markað fyrir hvalkjöt og veitir sterka röksemd fyrir því að hætta hvalveiðum alfarið. 

 

Þrátt fyrir minnkandi eftirspurn haldast hvalveiðar að mestu leyti vegna persónulegs áhuga einstaklinga 

eins og Kristjáns Loftssonar. Framboð á hvalkjöti er langt umfram eftirspurn, sem dregur í efa bæði 

tilgang og sjálfbærni iðnaðarins. Það er vart verjanlegt að viðhalda starfsemi sem stendur ekki undir sér 

fjárhagslega, sérstaklega þegar mikill kostnaður fellur til vegna skipaleigu og útflutnings hvalkjöts, á 

meðan stór hluti þess safnast upp í frystigeymslum og hefur afar takmarkaða dreifingu á íslenskum 

https://www.theguardian.com/world/2023/jun/21/iceland-suspends-annual-whalehunt-%20in-move-that-likely-spells-end-to-controversial-practice


markaði.  Samkvæmt okkar heimildum er það hvalkjöt sem Hvalur hf. veiddi árið 2023, 24 hvalir, tugir 

tonna, enn óselt í frystigeymslum félagsins. Fjármunir og aðföng sem fara í hvalveiðar gætu nýst mun 

betur í efnahagslega og alþjóðlega farsælli verkefni fyrir Ísland. 

 

 

Hvalveiðar eru ekki menningararfur íslensku þjóðarinnar 

 

Menningarlegt vægi hvalveiða á Íslandi er málefni sem stuðningsmenn hvalveiða leggja gjarnan áherslu 

á. Þeir benda á mikilvægi þess að viðurkenna menningarlega tengingu Íslands við veiðarnar og halda því 

fram að landið eigi að fá undanþágu innan ramma Alþjóðahvalveiðiráðsins (IWC).  

 

Ísland á þó ekki rétt á slíkri stöðu þegar hún er borin saman við réttindi frumbyggjaþjóða. Saga hvalveiða 

á Íslandi er tiltölulega stutt, eða um 150 ár, og skortir því þær gömlu hefðir sem finnast meðal 

frumbyggja í m.a. Alaska og Norður-Kanada. Samband Íslands við hvalveiðar hefur því alls ekki sama 

sögulega og menningarlega vægi og hjá frumbyggjum, sem gerir landið óhæft til að fá réttindi til 

hvalveiða á grundvelli menningarlegs arfleiðis.  

 

Þó að hvalkjöt hafi verið einhver hluti af íslenskum matarvenjum þá var það vegna hvalreka, ekki 

hvalveiða. 

 

„Hvalveiðar hafa sannarlega verið stundaðar í sjónum í kringum landið öldum saman, en fyrst og fremst 

af útlendingum. Íslendingar eru hins vegar frumkvöðlar í hvalveiðibanni. Þetta skrifar Margrét 

Tryggvadóttir í Kjarnanum árið 2022 og bætir við að það voru útlendingar sem veiddu hvali við 

Íslandsstrendur öldum saman. Baskar, Hollendingar, Frakkar, Bandaríkjamenn, Þjóðverjar, Danir og 

Norðmenn veiddu hvali á Íslandsmiðum og þróuðu aðferðir til að drepa sem flest dýr með sem 

árangursríkustum hætti. Þegar leið á 19. öldina voru settar upp hvalveiðistöðvar á nokkrum stöðum á 

Íslandi. Sóðaskapurinn var mikill og rotnandi hvalaskrokkum hent í fjörur landsins eftir að búið var að 

hirða allt nýtilegt af þeim. Tækninýjungar, svo sem hraðskreiðari skip og veiðarfæri, ollu ofveiði og 

þrengdu mjög að hvalastofnunum. 

 

Íslendingar eru hins vegar frumkvöðlar í hvalveiðibanni. Á meðan útlendingar sópuðu hér upp hvölum 

reyndum við af veikum mætti að hafa stjórn á starfseminni. Strax árið 1886 voru hvalveiðar bannaðar á 

sumrin innan 3 mílna lögsögunnar en það hafði lítil áhrif enda hægt að veiða utan við mílurnar þrjár og 

draga aflann í næstu hvalveiðistöð. Íslenskir sjómenn voru almennt á móti hvalveiðum enda trufluðu þær 

aðrar veiðar. Alþingi bannaði hvalveiðar í 10 ár frá árinum 1915 og það bann var framlengt til 1928. 

 

Það er svo ekki fyrr en 1948 sem fyrirtækið Hvalur hf. Kemur sér upp hvalveiðistöð Í Hvalfirði. Veiðar 

jukust jafnt og þétt og náðu sennilega hámarki á 8. áratugnum. Þá var megnið af kjötinu selt til Bretlands 

og notað í mjöl til dýraeldis. Þær veiðar stóðu þar til Alþjóðahvalveiðiráðið bannaði hvalveiðar í 

atvinnuskyni 1986. (Margrét Tryggvadóttir, Kjarninn júlí 2022) 

 

https://kjarninn.is/skodun/hvalir-og-menning/


Hvalur hf. varð stórtækasta hvalveiðiútgerð á Íslandi og er í dag sú eina starfandi. Samkvæmt 

upplýsingum frá árinu 1975 veiddi Hvalur hf. að meðaltali 250 langreyðar, 65 sandreyðar og 78 búrhvali 

árlega, til viðbótar við nokkra steypireyði og hnúfubaka. Megnið af hvalkjötinu var selt til Bretlands, á 

meðan hvalamjöl var notað til dýraeldis innanlands. Fram að lokum 20. aldar veiddu íslenskir 

hvalveiðimenn alls um 17 þúsund hvali á Íslandsmiðum. Sögu hvalveiða við Ísland og spillingarmála þeim 

tengdum má lesa um í grein Valgerðar Árnadóttur sem birt var á Vísi í fyrra.  

 

 

Loftslagsvá og vistkerfi sjávar 

 

Hvalir gegna mikilvægu hlutverki í baráttunni gegn loftslagsvánni sem er ein af helstu ógnum sem við 

stöndum frammi fyrir. Með lífsferli sínu bindur eitt stórhveli um 33 tonn af kolefni eða á við 1.500 tré. 

Sömuleiðis gegna þeir lykilhlutverki í fæðukeðju hafsins. Með því að kafa á sjávarbotn og ferðast um 

höfin framleiða og dreifa hvalir næringarrík úrgangský sem styrkja svif og önnur smádýr. Svifþörungar 

framleiða helming þess súrefnis sem finnst í andrúmslofti jarðar. Þetta gera þeir með því að binda um 

40% af öllum losuðu koltvíoxíð. Með því að viðhalda þessum stofnum stuðla hvalir því óbeint að 

kolefnisbindingu, sem undirstrikar hið flókna og samtvinnaða hlutverk hvala í að viðhalda heilsu hafsins 

og jafnvægi í hnattrænu umhverfi. Fjölgun hvala styrkir líka fiskistofna, stóra sem smáa, og á endanum 

hvalina sjálfa. 

Hvalir safna beint í sig koltvísýringi á lífsleiðinni, sem eftir andlát þeirra sekkur með hræjum þeirra  til 

sjávarbotns. Þetta ferli, sem kallast „hvalfall“ (e. whale falls), gegnir lykilhlutverki í því að geyma mikið 

magn kolefnis í djúpum hafsins, þar sem það helst bundið til langs tíma. Að auki eru hvalirnir sjálfir 

mikilvæg næringarauðlind fyrir fjölda smádýra á botni sjávar. Sumsé, hvalir gefa meira en þeir taka. Þeir 

stuðla að heilbrigðu lífríki sjávar og hafa lifað í jafnvægi við umhverfi sitt í tugi milljóna ára. 

 

Verandi aðili samninga Sameinuðu Þjóðanna um loftslagsmál (UNFCCC) annars vegar og líffræðilega 

fjölbreytni (UN CBD) hins vegar er það því næsta ljóst að áframhaldandi hvalveiðar vinna þvert á 

markmið og fyrirheit sem Ísland hefur skuldbundið sig til að taka þátt í og ná. Bann við hvalveiðum hins 

vegar styður við og stuðlar að settum markmiðum, bæði Parísarsamkomulagi loftslagssamningsins og 

fjölda markmiða settum fram í Kunming-Montréal rammasamkomulagi samningsins um líffræðilega 

fjölbreytni (Kunming Montréal Global Biodiversity Framework). Meðal markmiða hins síðarnefnda er 

markmiðið um að minnsta kosti 30 prósent vernd á hafi og landi fyrir árið 2030 (Target 3), en samkvæmt 

Grænbók stjórnvalda um líffræðilega fjölbreytni (2022) höfum við enn sem komið er eingöngu verndað 

0,07% af efnahagslögsögu Íslands og því ljóst að við þurfum allar hendur á dekk er kemur að verndun 

hafsins (sem við jú reiðum okkur á)—þar væri til dæmis viðeigandi fyrsta skref að banna hvalveiðar í 

hafinu umhverfis Íslands. En fleiri fjölmörg markmið samningsins tengjast hvalveiðum beint:   

 

Fyrsta markmið rammasamkomulagsins um líffræðilega fjölbreytni; „Öll svæði eru skipulögð eða þeim 

stýrt þannig að tap á líffræðilegri fjölbreytni er lágmarkað” (Plan and Manage all Areas To Reduce 

Biodiversity Loss, Target 1), er kýrskýrt dæmi um það hvernig áframhaldandi hvalveiðar vinna þvert á sett 

markmið og hvernig bann við hvalveiðum styður við sett markmið stjórnvalda. Markmið fjögur; 

“Tegundatap er stöðvað, erfðabreytileiki verndaður og árekstrum mannsins við villt dýr er stýrt” (Target 

https://www.visir.is/g/20242575662d/hval-veidar-a-is-landi-long-saga-spillingar-og-serhagsmunatengsla
https://www.imf.org/en/Publications/fandd/issues/2019/12/natures-solution-to-climate-change-chami
https://www.imf.org/en/Publications/fandd/issues/2019/12/natures-solution-to-climate-change-chami
https://unfccc.int/files/essential_background/background_publications_htmlpdf/application/pdf/conveng.pdf
https://www.cbd.int/convention/text
https://www.cbd.int/gbf
https://www.cbd.int/gbf/targets/3
https://samradapi.island.is/api/Documents/%7b799e200b-eb3f-ed11-9bb4-005056bcce7e%7d
https://www.cbd.int/gbf/targets/1
https://www.cbd.int/gbf/targets/4


4) og markmið fimm; “Sjálfbær, örugg og lögleg nýting og sala á villtum tegundum er tryggð” (Target 5) 

eru ennfremur augljós dæmi sem styðja við það að hvalveiðum verði hætt. Markmið átta; “Áhrif 

loftslagsbreytinga á líffræðilega fjölbreytni eru lágmörkuð og þol byggt” (Minimize the Impacts of 

Climate Change on Biodiversity and Build Resilience, Target 8) snýst um að byggja viðnámsþrótt vistkerfa 

til að takast á við loftslagsbreytingar, og er sérstaklega ætlast til að það sé gert með náttúrulegum leiðum 

hvar vistkerfisnálgun er beitt. Hvalir og jákvætt samspil þeirra við bæði loftslag og líffræðilega fjölbreytni 

eru hér skólabókardæmi um akkúrat þess konar lausn.  

 

Með því að stöðva hvalveiðar gæti Ísland sett gott fordæmi og styrkt ímynd sína sem leiðandi þjóð í 

umhverfismálum. Slík ákvörðun myndi sýna fram á raunverulegan vilja til að fylgja alþjóðlegum 

skuldbindingum og stuðla að sjálfbærri framtíð. 

 

 

Andstaða Alþjóðasamfélagsins og Evrópuþingsins 

 

Þrátt fyrir alþjóðlegar reglugerðir heldur Ísland áfram hvalveiðum, sem hefur valdið mikilli gagnrýni og 

skaðað alþjóðlega ímynd landsins. Veiðarnar hafa ítrekað leitt til refsiaðgerða frá Bandaríkjunum og 

skapað neikvæða umræðu í Evrópu, sem hefur sett skugga á stöðu Íslands á alþjóðavettvangi. Auk þess 

hafa þær haft neikvæð áhrif á viðskiptahagsmuni Íslands, þar sem íslenskar vörur hafa oftar en einu sinni 

verið teknar úr sölu í erlendum verslunum í mótmælaskyni. Með því að hætta hvalveiðum gæti Ísland 

ekki aðeins endurheimt og eflt alþjóðlega ímynd sína heldur einnig sýnt í verki samstöðu með 

alþjóðasamfélaginu, sem er sérstaklega mikilvægt á þessum tímum. 

 

Við höfum séð það á baráttu okkar að aldrei hefur áður verið jafn mikil athygli á hvalveiðum 

Íslendinga og hafa nú yfir 2.2 milljón manns skrifað undir undirskriftalista og hvatt íslensk 

stjórnvöld til að hætta hvalveiðum. 

 

36 Evrópuþingmenn skoruðu á íslensk stjórnvöld að binda enda á hvalveiðar í desember síðastliðnum. Í 

bréfi hópsins til ríkisstjórnarinnar segir að ákvörðun Bjarna Benediktssonar að gefa út ótímabundið 

hvalveiðileyfi, í tímabundinni starfsstjórn, stríði gegn alþjóðlegum skuldbindingum og sérstaklega þeim 

sem hafi verið gerðar í Hafréttarsáttmála Sameinuðu þjóðanna.  

 

Evrópuþingið ræddi í framhaldi hvalveiðar Íslendinga miðvikudaginn 22. janúar síðastliðinn. Þar mælti 

þingkonan Emma Fourreau: „2.130 hvalir gætu verið drepnir af Íslendingum á næstu fimm árum, þrátt 

fyrir að alþjóðlegt hvalveiðibann hafi verið í gildi frá 1986. Þrátt fyrir að Íslendingar sjálfir séu andvígir 

þessari úreltu og grimmu iðju, en aðeins 29% þeirra styðja hana. Þrátt fyrir að íslenskt hvalkjöt sé 

mestmegnis flutt út til Japan, lands sem eltir uppi aðgerðasinna sem berjast fyrir verndun hafsins og 

lífríkis þess. Evrópusambandið hefur engan hag af því að umbera slíkar aðgerðir lengur. Hverju erum við 

að bíða eftir til að vernda hvali, þessa lykilaðila í jafnvægi sjávarvistkerfa, okkar dýrmætustu bandamenn 

gegn loftslagsbreytingum? Hvalirnir, sem prýða drauma barna og þjóðsögur, allt frá Melville til Jules 

Verne, hvalirnir, sem með mætti sínum og tign minna okkur á hógværð og virðingu sem náttúran, þessi 

villta og stórbrotna sem var fyrir okkur og mun lifa okkur, á skilið. Evrópusambandið verður að nýta öll 

https://www.cbd.int/gbf/targets/4
https://www.cbd.int/gbf/targets/5
https://www.cbd.int/gbf/targets/8
https://secure.avaaz.org/campaign/en/iceland_whaling_al_en/
https://www.visir.is/g/20242662130d/evroputhingmenn-hvetja-yfirvold-til-ad-lata-af-hvalveidum


úrræði sem það hefur til að koma í veg fyrir að Ísland endurveki þessa dráp-iðju. Takið skýra afstöðu með 

alþjóðalögum. Beitið viðeigandi þvingunum ef nauðsyn krefur, þar á meðal á vörur úr íslenskum 

sjávarútvegi, ef hvalveiðar verða hafnar að nýju. Verið trú hlutverki okkar heimsálfu í verndun hafsins og 

lífríkis þess.” 

 

Umræðuna alla má sjá og heyra hér: https://lnkd.in/dTaqSvM7. 

 

 

Íslensk heilbrigðisyfirvöld þurfa að rannsaka heilnæmi hvalkjöts 

 

Nýleg rannsókn norskra náttúruverndar- og dýravelferðarsamtaka sýnir að hrefnukjöt sem veitt er í 

landhelgi Noregs er með of hátt magn PFAS til að teljast æskilegt til að borða. Niðurstaða 

rannsóknarinnar er sú að þeir sem borða hvalkjöt séu að ógna eigin heilsu. Með aðeins einni lítilli máltíð 

getur einstaklingur neytt PFAS efna í magni sem fer vel yfir örugg mörk. Þetta er sérstakt áhyggjuefni 

þegar kemur að börnum og unglingum. Samkvæmt nýlegri rannsókn frá norsku stofnuninni fyrir 

almannaheill (NIPH) voru meira en einn af hverjum fjórum (28,6%) norskum börnum með PFAS gildi sem 

fara yfir það sem telst öruggt.  

 

* PFAS er skammstöfun á per- and polyfluorinated alkyl substances sem er flokkur manngerðra fjölliða 

sem hafa verið notuð í meira en 50 ár í fjölda vörutegunda, þar á meðal matarinnpökkun, 

steikingarpönnum, vatnsheldum fötum, rafmagnstækjum, slökkviefnum, hreinsiefnum ofl. PFAS efni 

brotna seint eða aldrei niður í umhverfinu og færast upp fæðukeðjuna. Aukin meðvitund er um skaðsemi 

efnanna á heilsu fólks og annarra lífvera. 

 

 

Tillaga til breytinga á lögum og ógilding sérlaga um selveiðar og hvalveiðar 

 

Lög um velferð dýra eru lágmarks reglur í samfélagi manna um hegðun okkar gagnvart öðrum dýrum. Þau 

eru eina björgin sem dýr eiga sér í réttarríki manna. Lögin skapa dýrum réttindi í ljósi þess að þau eru 

skyni gæddar verur. Réttindi sem fólki ber að virða. Þau innihalda ákvæði sem hvalveiðar geta ekki 

uppfyllt. Þrátt fyrir kjöraðstæður við veiðar er ekki hægt að tryggja skjóta, örugga og sársaukalausa 

aflífun. Þetta hefur nú verið staðfest með eftirliti sem haft var með veiðunum. Einnig gaf Fagráð um 

velferð dýra sitt faglega álit á veiðunum og var niðurstaða þeirra afdráttarlaus: Veiðiaðferð sem notuð er 

við hvalveiðar samræmist ekki ákvæðum laga nr. 55/2013 um velferð dýra. Dýralæknafélag Íslands gaf út 

yfirlýsingu árið 2023 í kjölfar útgáfu skýrslu Matvælastofnunnar um velferð hvala við veiðar á langreyðum 

við Ísland árið 2022. Fagfélagið kallaði eftir því að veiðarnar yrðu stöðvaðar strax í ljósi þess að 

aflífunaraðferðir brutu gegn meginmarkmiðum laga um velferð dýra.  

 

Undirrituð eru því þeirrar skoðunar að stjórnvöldi skuli banna hvalveiðar til frambúðar. Frumvarp var lagt 

fram þess efnis á síðasta þingi. 

 

https://lnkd.in/dTaqSvM7
https://uk.whales.org/wp-content/uploads/sites/6/2024/06/norway-whale-meat-contamination-report-2024.pdf


Veiðar á hvölum eru í eðli sínu veiðar með skotvopni, sprengiskutli sem skotið er af færi. Skiptir engu í því 

máli hvort veiðarnar eru stundaðar sem sport eða í atvinnuskyni. Vegna þeirrar aflífunar og þess að 

veiðidýrið er spendýr, er eðlilegt að veiðarnar falli undir lög nr. 64/1994 um veiðar á villtum dýrum.  

 

Við endurskoðun laga um hvalveiðar nr. 26/1949 og lög um bann við selveiðum er eðlilegt að þau lög 

verði felld úr gildi ásamt 2 tl. 2 mgr l.nr. 64/1994 um veiðar á villtum dýrum þar sem segir að: “Ákvæði 

laga þessara taka hvorki til hvala né sela en um þær tegundir gilda sérstök lög.” Það er ástæðulaust að 

enn gildi sérlög um þessar tvær dýrategundir, þær tilheyra vistkerfi landsins rétt eins og önnur dýr í 

náttúru Íslands. Það væri einnig tækifæri til að brjóta upp síló og aðskilnað málefna sjávar og lands sem 

ríkt hefur lengi og valdið flækjum í stjórnsýslu. 

 

Þá myndu lög um hvalveiðar og lög um selveiðar falla brott.  

 

Leyfisveitingar til veiða á selum og hvölum myndu með þessu færast til umhverfisráðuneytisÞar með 

yrðu Fiskistofa og Matvælastofnun leystar undan hlutverki sínu við eftirlit og útgáfu undanþága frá 

gildandi lögum til dæmis. 

 

Með þessu næði samræmd löggjöf yfir öll villt spendýr og veiðar með skotvopnum auk þess sem 

refsiheimildir og viðurlög við brotum, eftirlit og útgáfa yrði samræmd og fært undir þær stofnanir sem 

hafa eftirlit með heilbrigði vistkerfisins á sjó og landi við Ísland.   

 

 

Lokaorð 

 

Hvalirnir eru ekki „okkar eign”, þeir eiga sig sjálfir og þeir ferðast um heimshöfin og stuðla að 

heilbrigði sjávar allri heimsbyggðinni til góða, leyfum þeim að lifa. Vonum við að ofangreind rök og 

sjónarmið geti orðið stjórnvöldum innblástur og hvati til þess að banna hvalveiðar fyrir fullt og allt. Rökin 

gegn hvalveiðum eru einfaldlega ótal fleiri og mun stærri og sterkari en rökin með þeim. Að lokum 

undirstrikum við vilja okkar til að veita stjórnvöldum upplýsingar og aðstoð í áframhaldandi vinnu hér 

um, hvort sem er með fundum eða setu í nefndum hér um.   

 

Undirrituð, 

 

Valgerður Árnadóttir, formaður Hvalavina  

Þorgerður María Þorbjarnardóttir, formaður Landverndar 

Rósa Líf Darradóttur, formaður Samtaka um dýravelferð á Íslandi 

Sæunn Júlía Sigurjónsdóttir, formaður Sustainable Ocean Alliance á Íslandi 

Laura Sólveig Lefort Scheefer, hringrásarfulltrúi Ungra Umhverfissinna 

Sigrún Perla Gísladóttir, náttúruverndarfulltrúi Ungra umhverfissinna 


